
        
            
                
            
        

    
	Л. Ванган

	 

	ТАЛЫН ЦУУРАЙ

	 

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
ТАЛЫН ЦУУРАЙ

	 

	(Кино тууж)1

	 

	Говь талын том улаан нар зүүнээсээ цухуйн, хагас байдлаас бүтэн болоход хойноосоо урагшаа хөндөлдөн сүүдэртэх хүрэн гүвээдийн орой дээгүүр, тэмээтэй зургаан хүн цувран алхуулах нь нүүж яваа айл биш болох нь тодорхой.

	Хамгийн түрүүний хүн урт модонд улаан туг уяж тэмээнийхээ урд бөхөнд тогтоосон бололтой харагдана.

	Юуны ч мөр гараагүй элсэн манхны долгионт хээг тэмээдийн хөл хайр найргүй гатчин эвдэж, нурсан элс хошуу татан доошоо урсана.

	Хамгийн эхний тугтай тэмээн дээр яваа эрэгтэй залуу нь даавуу тэрлэг, комсомол малгайтай, ташаандаа модон хуйтай сэлээдий буу зүүжээ. Энэ залуу бол хотоос яваа залуучуудын суртлын бригадыг газарчлахаар аймгаас яваа эвлэлийн хорооны ажилтан юм. Залуугийн хойноос цувран дагаж яваа дөрвөн залуу хүүхэн нь цөм комсомол ногоон малгай, ногоон дээл ба зарим нь ногоон өмд цамцтай тайранхай үстэй, цамц дээл дээрээ мөрөвчтэй суран бүс бүсэлж, мөрөвч ба дээл цамцныхаа энгэр дээр КИМ, бурхангүйчүүд, МОПР-ын гишүүний жижиг тэмдгүүд хаджээ. Хоёрдугаар тэмээн дээр яваа эмэгтэй хойно нь дагаж яваа дөрвөн хүүхнээс арай ахимаг бөгөөд унаж яваа тэмээнийхээ урд бөхнөөс оосорлон унжуулсан урт нарийн улаан даавуун дээр хуучин монгол үсгээр «монголын эмэгтэйчүүдийн эрх чөлөө мандтугай» гэж бичжээ.

	Гуравдугаар тэмээн дээр яваа залуу эмэгтэй морин хуур оосорлон буу мэт үүрснээс гадна, ганзагандаа олон хувь нэг хэмжээний товхимол ном давхарлан баглаж тэгнэсэн байх бөгөөд мөн унаж яваа тэмээнийхээ урд бөхнөөс дүүжилсэн улаан даавуун дээр «Бичиг үсэг мэдэхгүй хүн бол сохортой адил болой» гэж бичжээ.

	Дөрөвдүгээр тэмээн дээр яваа эмэгтэйн мөрөнд улаан хэрээстэй цагаан цүнх зүүгээтэй байхаас гадна, дугуй цагаан дээрээ улаан хэрээс бүхий том богц ганзагалж тэмээнийхээ бөхнөөс дүүжилсэн улаан даавуу дээр «Эрүүл энх бол аз жаргалтай амьдрахын эх сурвалж мөн» гэж бичжээ.

	Тавдугаар тэмээн дээр яваа залуу эмэгтэй гартаа гармон хөгжим барьж, ямар нэгэн дууг дарж сурахаар чармайн өөрөө дуулж явна. Тэмээнийхээ бөхнөөс зүүсэн улаан даавуун дээр «Хувьсгалт уран сайхныг олон түмэнд нэвтрүүлье!» гэж бичжээ.

	Зургаадугаар тэмээ зөвхөн майхан, тогоо шанага болон бригадын ачаа ачсан бололтой цувран өнгөрсний дараа тэдний дүрс, гармон хөгжмийн дуу холдон сонстоно.

	Суртлын бригад говь нутгийн хэдэн гэрийн дэргэд ирж буугаад майхнаа барьж туг лозунгаа босгож, майхныхаа өмнө жижиг хивс дэвсээд, хорь шахуу морьтой явган хүн цуглуулан тойруулж, ажлаа явуулж байна. Хивсэн дээр гурван залуу эмэгтэй хоорондоо зайтайнхан зэрэгцэн зогсжээ. Тэр гурвын дундах нь гармон хөгжмөө барьжээ. Тэдний өмнө нэлээн зайтай зогсож байгаа ахимаг эмэгтэй нийтийн анхаарлыг татахуйц чанга дуугаар зоримог илтгэх нь:

	— Ингэхлээр малчин эмэгтэйчүүд ээ! Хүүхэд багачууд аа! Эгч нар аа! Та бүхэн шар хар феодал лам нар, хутагт хувилгаад зальт этгээдийн ятгалга мунхруулалтыг битгий итгэцгээ! Ардын нам ардын хувьсгалын ачаар нэгэнт бид эрх чөлөөгөө олж авснаас хойш, эрдэм номд гэгээрэн боловсорч, эрэгтэйчүүдийн нэгэн адил эрх тэгш хөгжин мандах амьдралыг зохиоцгоох нь чухал байна. Дэлхийн хувьсгалч эмэгтэйчүүдийн их удирдагч Клара Цеткин мандтугай! гэхэд арын гурван хүүхэн нэгэн зэрэг ура хашхирав.

	АХИМАГ ЭМЭГТЭЙ — Баялаг хэмээн бардамнаж

	Балмаддаа эрдэж

	Баахан ядууг дарлаваас

	Бачит чоно тэр мөн.

	Сонсогчдын ар талд 16 орчмын насны царайлаг цовоо малчин бүсгүй их л гайхан анхаарч хааяа хааяа инээмсэглэн морин дээрээ жишүү суун ажиглана. Энэ бүсгүйн өтгөн хар гэзэг, зоримог шинжийн давхраатай алаг нүд, нарийн хар хөмсөг нь гонзгойвтор бор царайнд нь тохирчээ. Ахимаг эмэгтэйн эхэлсэн шүлгийг хөгжимчин эмэгтэй үргэлжлүүлж:

	 

	— Түшмэл хэмээн дүрэмдэн

	Түгээмэл олныг басаж

	Түмэн ардыг мэхэлбэл

	Төрийн чөтгөр лав мөн.

	 

	(Сонсогчид инээцгээнэ) Морьтой залуу бүсгүйн хажууд зэрэгцэн байгаа хоёр морьтой залуугийн нэг нь

	— Бор оо! Бор оо! гэж зөөлөн дуудахыг бүсгүй огт үл ойшооно.

	Морьтой залуу:

	— Дүлий Бор оо! Зөрүү Бор оо! Чи манай үүгээр юу хийж яваа юм бэ?

	БОР — (Түүнийг ширэв татаад) Байз гэм! Эмэгтэйчүүд цөмөөрөө:

	 

	— Завхай бохир сурталт ба

	Зальт муу овлолт

	Зандалчин тэдгээр харгисуудыг

	Занаж тэмцэнэ үү нөхөд өө!

	(Нийтээр алга ташна)

	 

	Гармон дуугаран дөрвөн хүүхэн зэрэгцэн дуулж эхлэв.

	 

	Хүмүүн төрөлхтний дотроос

	Хүнд ихээр дарлагдсан

	Хөөрхий бидний бүсгүйчүүд

	Хүмүүжихийн замыг дагацгаая.

	 

	УХНАА — Бороо! Танайх хаа зусаж байгаа вэ?

	БОР — Дуугүй байгаач!

	УХНАА — Тэмээн чулуутад гэл үү?

	БОР — Ямаан чулуутад. Нөгөө хоёр инээлдэнэ. Өмнө нь зогсож буй авгайчууд эргэж муухай харцгаана.

	УХНАА — Бороо! Тэгвэл танайх Цагаан хужиртад уу?

	БОР — Ногоон давстад, яах нь вэ?

	(Ухнаа, Барх хоёр улам чанга инээнэ) Гэтэл өмнө нь байсан настай авгай эргэж:

	АВГАЙ — Яасан цадиггүй бяруунууд вэ?

	УХНАА — (Уурласан байдалтай) Бяруу гэнэ үү? Сүүлгүй шаазгайнууд ирсэн биш их юм болцгоож дээ.

	БОР— (Уурлан үзэгчдийн толгой дээгүүр тоглогчдод хандан) Эгч ээ! эгч ээ! Энэ хоёр та нарыг сүүлгүй шаазгай гэж байна! Гэтэл Барх, Ухнаа хоёр айж ичсэндээ морьдоо эргүүлэн давирч ташуурдан зугтаав. Тэр хоёрыг харсан олон эмэгтэй бахдан инээцгээнэ. Бор тэр хоёрын араас зэвүүн харж:

	Үхэж хэвт! Аймхай мөртөө бас чалчих санаатай гээд хүйтнээр инээмсэглэв.

	АВГАЙ — (Эргэж) больж охин минь.

	Хүмүүсээс алс суугаа Сэрээ тайж, дарвагар Лутад хандаж,

	СЭРЭЭ ТАЙЖ — Түвдэнгийн сэгсгэр шулмыг!

	ДАРВАГАР ЛУТ — Ямар сайндаа тэр вэ дээ. Цэнд дархан Сүрэн хоёр гаднаас нь сэжиглээд биеэсээ холдуулж Түвдэнгээ бараадуулсан байхгүй юу?

	СЭРЭЭ ТАЙЖ — Чи яв! Эд нөгөөдрөөс Түвдэнгийнхний хот орох бололтой. Багшид мэдэгд. (Дарвагар Лут гансаа хоёр тогшоод түрийлэн)

	— За! гээд өндийв. Цугларсан олны дунд Бор ахимаг эмэгтэйтэй ярьж зогсоно.

	АХИМАГ ЭМЭГТЭЙ — За тэгээд манай энэ бригадын учир утгыг ойлгов уу?

	БОР — Их л сайхан юм даа

	АХИМАГ ЭМЭГТЭЙ — Юу нь сайхан гэж?

	БОР — Та нар, цөмөөрөө!

	АХИМАГ ЭМЭГТЭЙ — Бид нар уу?

	БОР — Тийм. Хэлж байгаа үг, дуулж байгаа хөгжим, энэ малгай тэмдэг, гэзэг үс чинь. (Залуу эмэгтэй хүн бүрд ном тарааж явсаар Борын хажууд ирээд)

	— За хөөрхөн Бор минь үүнийг чамд гээд ном өгтөл

	БОР — Бичиг мэдэх биш аваад би яах вэ дээ.

	НОМ ТАРААГЧ — Ав! Ав! Чи мэддэг болохгүй юу?

	АХИМАГ ЭМЭГТЭЙ — Тэгээд чи хувьсгалт залуучуудын гишүүн болно.

	БОР — Та нар манайхаар очоорой. Эндээс өртөө илүүхэн.

	АХИМАГ ЭМЭГТЭЙ — Яасан сайхан гэзэг вэ? гэхэд бригадын эмэгтэйчүүд Борын гэзгийг шохоорхоно.

	— Яасан лут даруулга вэ?

	Дээд доод хоёр сувдан даруулгыг сонирхоцгоов.

	БОР — Нээрээ юу? Энэ сайхан гэж үү дээ?

	АХИМАГ ЭМЭГТЭЙ — Сайхан байлгүй яах вэ. Танайх баян айл уу? Чи ганц эрх охин нь уу?

	БОР — Тэгээд та нар өөрснөө яагаад ийм байгаа юм бэ. Ядуу болоод энэ үү?

	(Тэд инээцгээнэ.)

	Цэнд дархны гэрийн гаднаас Бавуу тайж гурван ат хөтлөн морин өөдөө очиж тушааг тайлах нь явахаар завдаж байгаа нь илэрхий. Цэнд, Сүрэн хоёр Бавууг гаргаж өгч байгаа бололтой гаднаа зогсоно.

	ЦЭНД — Бавуу минь чи намар болгож болсонгүй юу?

	БАВУУ — Өвөл ирэхээр чи хаврыг хүлээгээч, хавар ирэхээр зун болгооч гэдэг. Зун ирэхээр чи бас намар гэнэ ээ? Ариун цагаан наймаа хийчхээд унжаад байдаг хүнд би дургүй гээд мордож тэмээгээ хөтлөөд шогшив. Бавуугийн өмнөөс Бор давхин зөрөхдөө хөтөлж яваа тэмээг нь айхавтар сайн ажиглан гайхсан маягтай өнгөрөв.

	ЦЭНД — Сүрэн минь чи нүүх ачлагагүй болж байгаагаа мэдэж байна уу?

	СҮРЭН — Охиныхоо гэзэгт ганц нүнжигтэй даруулга зүүлгэхгүй юм бол энэ хэдэн малын буян нь хаа байна?

	ЦЭНД — Тэр муу хоёр даруулга ийм их үнэтэй байх гэж үү?

	СҮРЭН — Яадаг юм бэ? Нэр нүүр байна.

	(Бор морьтой давхин ирээд бууна)

	БОР — Яагаад Бавуу гуай манай атнуудыг аваад явж байгаа юм бэ?

	СҮРЭН — Чамд хамаагүй.

	БОР — Юу? Надад хамаагүй гэнэ ээ?

	СҮРЭН— (Аргадсанаар) Аав ээж хоёр нь чамайгаа бодохгүй өөр хэнийгээ энэ нарт ертөнц дээр харж суух вэ дээ? Бор минь.

	БОР — Одоо л учрыг нь мэдлээ. Даанч тэр улс надаас танайх баян айл уу гэж асуусан юм.

	СҮРЭН — Даруулгыг чинь хараад тэр үү?

	БОР — Тийм. Би манайх баян айл гэсэн.

	СҮРЭН — Тэр дээ. Нүнжигтэй эд цөөддөггүй юм.

	ЦЭНД — Ямар улстай дайралдаад ирээ вэ?

	БОР — Би их сайхан юм үзэж, сонин ч юм мэдээд ирлээ.

	СҮРЭН — Нүгэл! Охин минь чиний нас бие чинь гүйцээгүй. Бүү үзэгд!

	БОР — (Тачигнатал инээж) Нас бие чинь гэнэ шүү... Та хоёр нөгөөдөр өөрснөө үзнэ ээ.

	ЦЭНД — Нөгөөдөр гэнэ ээ?

	Бригад Түвдэнгийнхний хотын хажууд ирж буугаад ажилдаа оржээ.

	Нэг эмэгтэй нь морин хуураа дарж, нөгөө эмэгтэй нь уртын дуу дуулж нийт үзэгчид маш анхааралтай сууцгаана.

	Бор үерхдэг хүүхнийхээ хамт аав ээжийнхээ дэргэд сууж, ээж аав үерхдэг бүсгүй нартаа тайлбарлан танилцуулж байгаа бололтой чихэнд нь шивнэн, цаадуул нь ойлгож байгаа бололтой толгой дохино.

	Дуу дуусаж үзэгчид алга ташив.

	Улаан хэрээстэй сав зүүсэн эмэгтэй цагаан халаад улаан хэрээстэй цагаан малгай өмсөж гарч ирээд:

	УЛААН ХЭРЭЭСТ — Нөхөд өө! Аз жаргалтай айван тайван амьдрах болоод, үр хүүхдээр өнөр аж төрөхийн нэг чухал нөхцөл бол хэн бүхэн өвчин зовлонгүй, эрүүл энх байх явдал юм...

	Энэ үед сонсогчид араасаа босож явцгааж байгаа харагдах ба илтгэгч гайхан алсыг харвал, алсаас ямар нэгэн том сүр бадруулсан бригад ирж яваа мэт харагдав. Үзэгчдийн дундаас хөгшид босоцгоож хүүхэд багачуудаа хөтлөн явцгаана.

	СЭРЭЭ ТАЙЖ-— Ах дүү нар минь багш заларч явна. Бодвол энд дагшаа барих байлгүй!

	Долоон шар загийн (Долоон сүмийн) хийдийн хувилгаан лам Ганжуурваа, заларч яваа нь энэ ажээ!

	Хамгийн түрүүнд нь гурван хэлтэй шар дадар барьсан морьтой хүн, дараа нь зам ариутгагч лам бумбатай рашаан барьж гүшээр нь хааяа хааяа хоёр тийш нь дохин сэржимдэж явна. Энэ ламын дараа хударга хөмөлдрөгтэй хоёр морин дээр хувилгааны ном, тамга шүтээнийг нуруу ачиж, эрээн торгон бүтээлгээр бүтээж бас нэг лам хөтлөн явна. Түүний хойноос хувилгааны хударга хөмөлдрөгтэй эмээлийг нь шар торгоор бүтээсэн морийг нэг хүн хөтөлж, түүний хойноос жууз тэргэн дээр Ганжуурваа хувилгаан сууж жуузны хоёр талд цагаан, хөх, ногоон, улаан дөрвөн өнгийн далбаа барьсан морьтой лам нар, жуузанд суусан ламын ард шар шүхэр дүг барьсан морьтой лам явна. Сойван, зайсан, бараа бологчид, буутай цэргүүд мөргөлчид цувран дагажээ.

	Энэ сүр бадруулсан цувааны хойноос буутай, махлаг түнтгэр бор хар хүн давхин гүйцэж ирээд Ганжуурваа ламын жуузны хөшгийг морин дээрээсээ нээн бөхийж,

	— За ламтан минь энд дашаа хийнэ. Ер нь эндээс явах гэж яарахгүй шүү. Тэд нар биднээс зугтаана уу гэхээс бид эндээс хулчийхгүй шүү гээд морио эргүүлэв.

	Мөргөлчдийн дотроос Цэнд, Сэрээ тайжид хандан:

	— Ганжуурваа хувилгаантантай ингэж зиндаархаж явдаг чинь хэн гээч вэ?

	СЭРЭЭ ТАЙЖ — Шар цэргийн жанжин Гэлэгсамбуу

	ЦЭНД — Мөн. Энэ гайхал хаанаасаа гараад ирэх нь энэ вэ?

	СЭРЭЭ ТАЙЖ — Банчин богдтой уулзаад, японд цэрэг дайны эрдэм сураад ирж гэнэ ээ.

	ЦЭНД — Үнэг байсан юм чинь чоно болжээ тэгвэл

	СЭРЭЭ ТАЙЖ — Цэндээ! Чи тохитой томоотой хүн юунд ийм болчимгүй юм бурж явдаг юм бэ?

	ЦЭНД — За, за Цэнд дархан Шанхай уулын хошуунд хэзээ болчимтой гэгдэж явлаа.

	СЭРЭЭ ТАЙЖ — Зүдэг амьтан даа чи.

	ЦЭНД — Тайж минь надаас холд, буянд чинь бузар сууна.

	(Олны дунд Сүрэн ах Түвдэнгийн хамт зогсоно.)

	ТҮВДЭН — Бор яасан бэ?

	СҮРЭН — Тэнд үлдсэн.

	ТҮВДЭН — Чирээд ирэхгүй яагаа вэ?

	СҮРЭН — Ах минь Цэнд дураараа болог гээд орхичихсон.

	ТҮВДЭН — Энэ хоёр уу? Юу ч гэх вэ дээ? Буянаас зайлж, нүгэл рүү зүтгэж явах улс юм.

	СҮРЭН — Миний л үйл лай юм байх даа ах минь!

	 

	* * *

	 

	Хөлтрөгтэй халзан гэр майхан барьж идээ будаа зөөсөн их л сүртэй хөл үймээн болж, гэрийн үүдэнд хадаг барьсан олон хүн цувран зогсож байгаа нь Ганжуурваа хувилгаанд мөргөн адис авч шавилан сүсэглэгчид ажээ.

	Гэрт орогчид ламд хадаг барьцаа барьж мөргөн адис аваад гарч байна. Зарим нь гэрийг нь залбиран нар зөв тойрч, зарим нь гэрээс нь адис авч байна. Сүсэглэн мөргөгч Түвдэн амандаа юм уншин залбирч харагдана. Гэрээс нэлээн зайдуу ирж яваа Сүрэн, Цэнд хоёр яаруу алхах замдаа:

	СҮРЭН — Чи түргэлээч.

	ЦЭНД — Үхсэн элэнцэгтээ яараа вэ чи.

	СҮРЭН — Ах уурлаад байна. Гэлэгсамбуу хоёр гурван эрчүүд цуглуулчихсан шар цэргийн зангиа түгээж байна.

	ГЭЛЭГСАМБУУ — (Шивгэнэсэн хоолойгоор) За, та нар энэ тухайгаа яриа шуугиан гаргалгүй, цуглах хөдлөх хэл зар чагнаад байж бай.

	(Тэд зангиагаа зүүцгээж толгой дохицгооно. Тэдний хажууд сууж байгаа Сэрээ тайж нууцалсан байдалтай Гэлэгсамбууд ойртоно.)

	СЭРЭЭ ТАЙЖ — Эвийг нь олоод гоочилбол элсүүлчхэж болмоор эрчүүд эндээс бас ганц хоёр олдоно шүү!

	ГЭЛЭГСАМБУУ — Хөгшөөн яарч гоомой юм хийхгүй шүү. Та одоо тэдэн дээр очоод байрыг нь ажаад ир!

	СЭРЭЭ ТАЙЖ — Жаа! Жанжин минь тэд өдийд сэтгэлээр уначхаад нүүхээ бодож байгаа биз!

	ГЭЛЭГСАМБУУ — Уг нь тэгэх л номтой юмсан.

	 

	* * *

	 

	Ганжууржав хувилгааны буудалласан байраас холгүй зайтай суртлын бригадын байр харагдана. Тэд майхныхаа үүдэнд дэвсгэр дэвсэж мөргөлчдийг гөлрөн урам муутай сууцгаана. Залуу бүсгүй эмч гэнэт босон харайж:

	— Ямар айл амьтан мундсан биш явцгаая.

	ГАРМОНЧ — Зөв. Эд нарт ингэж доромжлуулж суух нь алба уу?

	ГАЗАРЧ ЭР — Тэр нь л зөв байх аа. Эд чинь манай эндэхийн их нэр, нөлөөтэй томчуул цугларчхаад байна шүү. (Майхныхаа баганаас тугаа тайлж эхлэв)

	АХИМАГ ЭМЭГТЭЙ — Байз! Тэгээд бид дийлдээд зугтаасан болж байна уу?

	БОР — Эгчээ та нар байзна. Эд чинь байн байн ирдэг юм. Намар дахиад л ирнэ. Та нар бол анх удаагаа...

	АХИМАГ ЭМЭГТЭЙ — Чи тийшээ очихгүй яагаа вэ? Ээж чинь загнахгүй юу?

	БОР — Аав намайг дуртай байвал эндээ бай гэсэн. Харин Баньдхай л загнаж байгаа даа.

	АХИМАГ ЭМЭГТЭЙ — Баньдхай гэдэг чинь хэн бэ?

	БОР — Манай ээжийн ах. Намайг өргөж авсан аав.

	АХИМАГ ЭМЭГТЭЙ — Чи? (гээд Борын хамт байгаа хүүхнийг заана.)

	БОР — Энэ чинь биеэ даасан хүүхэн

	АХИМАГ ЭМЭГТЭЙ — Юу?

	БОР — Өнчин юм.

	АХИМАГ ЭМЭГТЭЙ — Тэгээд?

	БОР — Ганц эрэгтэй дүүтэйгээ амьдраад байдаг юм.

	АХИМАГ ЭМЭГТЭЙ — Танайх малтай юу? (Залуу бүсгүй инээмсэглэнэ)

	БОР — Мал малын захтай. Хэцүү улс.

	Ахимаг эмэгтэй хөдөөгийн хоёр хүүхнийг ээлжлэн харвал торгон дээл гэзэг үс даруулга бөгж нь үнэхээр чинээлэг харагдав. Мөргөлчдийн зүгээс хар морьтой хүн алхуулан эднийг чиглэн ирж явахыг тэд харцгаана.

	АХИМАГ ЭМЭГТЭЙ — Энэ ирж яваа хэн гээч вэ?

	БОР — Сэрээ тайж гуай

	АХИМАГ ЭМЭГТЭЙ— Сайн хүн үү?

	БОР— Сайн хүн. Манай Баньдхайн найз.

	ГАЗАРЧ — Сэрээ тайж уу?

	АХИМАГ ЭМЭГТЭЙ — Энэ хүн юу гэж? (гэтэл газарч тонгойн чихэнд нь нэг үг шивнэнэ.)

	СЭРЭЭ ТАЙЖ — (Тэдний дэргэд ирж буугаад) За, тавтай сайхан явцгааж байна уу?

	ЦӨМ — (Ам амандаа сулхан шиг) Сайн л явж байна.

	АХИМАГ ЭМЭГТЭЙ — Та тарган тавтай зусаж байна уу?

	СЭРЭЭ ТАЙЖ — Сайхаан сайхан. Өнөөдөр бүр сайхан, ард бид ч харин жаргаж гялайж байна.

	Хөгшин бидэнд маань хувилгаан багш минь заларч ирлээ. Хөвөө эдэнд маань (гээд Бор, хүүхэн хоёрыг зааж) хувьсгалч та нар минь морилж ирээд, ёстой нөгөө «цэнгэлийн манлай гэдэгт л хүрч байх шиг байна.

	АХИМАГ ЭМЭГТЭЙ — Тийм л бол яамай даа.

	СЭРЭЭ ТАЙЖ— (Борд хандаж) Хөөе сэгсгээр! Түвдэв чамайг түргэн яваад ир гэж байна. Багш мандал өргөж дуусаад удахгүй залрах байх. (Бор үерхдэг хүүхний хамт дургүйгээр босоод алхав)

	АХИМАГ ЭМЭГТЭЙ — (Доог хийснээр) Ламтан залрах нь уу? Тоогүй. Бид мөргөж чадсангүй хоцорлоо байна.

	СЭРЭЭ ТАЙЖ— (Зэвүүцсэн байдалтай өндийж) Гэр орноосоо хол хэсэж яваа та нарын замын хийморьт илүүдэхгүй л байх даа гээд мордов.

	АХИМАГ ЭМЭГТЭЙ — (Хор нь хөдөлснөөр) Дулмаа! Монгол дуу тавь! (Дулмаа эгшигт хайрцаг гаргаж ирээд пянз тавьтал Пионерын дуу эмэгтэй хүмүүсийн хоолойгоор хангинав. Хувилгааны гэрийн орчмоос хүүхэд залуус эдний зүг ирцгээж харагдана. Дуу дуулсаар л байна. Ирж яваа хүмүүс нэмэгдсээр л байна.

	АХИМАГ ЭМЭГТЭЙ — Цэрмаа хөгжмөө аваад ир! Цэрмаа гармон авч ирээд эгшигт хайрцагтай хамтран дарав. Ирж яваа хүмүүс улам нэмэгдэж хүүхдүүд яаран гүйцгээж эхлэв.

	Бор, хүүхэн хоёр мөргөлийн зүг явж байснаа эргэж хараад зогсов. Хөлтрөгтэй гэрийн хажуугаас Түвдэн Борыг хараад ганц хоёр алхав.

	АХИМАГ ЭМЭГТЭЙ — Цөмөөрөө дуулцгаая!

	Хүүхнүүд цөм дуулцгаав.

	Бор, хүүхэн хоёр буцаж алхав. Түвдэн ууртайгаар гүйв. Энд тэндээс хүүхдээ дуудсан авгай хөгшид хүүхдүүдийнхээ хойноос гүйн барьж аваад буцааж гулдарна. Зарим хүүхдүүд цахдан сууж уйлан чирэгдэнэ. Зарим хүүхдүүд зугтан гүйцэгдэхгүй гүйнэ. Олон залуу эрэгтэй эмэгтэйчүүд яаран алхална. Түвдэн гүйж ирээд Борын чихэн дундуур алгадан унагаав. Дуу улам чангарсаар л байна.

	Борыг алгадан унагааж байгаа Түвдэнг харсан Цэнд ухасхийн босож гүйв. Хөгжим улам чангарсаар тэмцэл тулалдааныг санагдуулсан сэдэв болон өөрчлөгдөв.

	Нүүр нүдэнд нь уур хилэн бадарсан Цэнд дархан Борыг чирсээр ирж яваа Түвдэнгийн дэргэд ирээд түүнийг цохиж унагав. Түвдэн өндийж, тэр хоёр ухаан малгайгүй зодолдож эхлэв. Энэ явдлыг хөндлөнгөөс нь харвал хувилгааны гэр, бригадын майхан хоёрын хооронд хүүхэд хөгшдийн чирэлдээн, зодоон, гүйлдээн болж наран сөрөг цагаан тоос бужигнасан будилаан болж харагдана. Түвэн, Цэнд хоёрыг салгахаар Сүрэн уйлан хашхиран ноцолдож Цэнд хөмхийгөө зуун далайж цохитол Түвдэн гулдайж ойчно.

	СҮРЭН — Ах аа! гээд Түвдэнгийн өндийлгөн толгойг нь өргөв. Цэнд Борыг хөтлөөд бригадын зүг алхав. Бор уйлсаар явна.

	Түвдэнгийн гэр. Шөнө. Нам гүм. Гэр, бурхан тахил, зулын гэрэл. Түвдэн дотроо гүн сүсэг бодлоготой мөргөнө.

	БОР — (Гэрийн зүүн орон дээр хэвтэх ба амандаа Түвдэнгийн мөргөлийг шивнэн тоолно.) Зуун гурав, зуун дөрөв, зуун тав, зуун зургаа, зуун долоо (гээд тэсэж чадсангүй толгой дээрх хөнжлөө хуулан) Ах аа та унтаач! Амраач! Яасан их мөргөдөг юм бэ?!

	ТҮВДЭН — Миний мөргөх, миний хэрэг.

	БОР — Та үдэш хорь гаруй мөргөдөг байсан шүү дээ.

	ТҮВДЭН — Тэгээд?

	БОР — Одоо зуу гаруй мөргөдөг болж.

	ТҮВДЭН — Би бас ажаад тоолоод авсан уу?

	БОР — Ёстой зовлон байна даа?

	ТҮВДЭН — Одоо яая гэх вэ. Чи балчир. Цэнд тэнэг, Сүрэн мунхаг бас та гурвын төлөө мөргөж байхаас.

	БОР — Ах аа, та тэгээд яагаад эрдэм номтой болоогүй юм бэ?

	ТҮВДЭН — Найман жил хийдэд суугаад авсан юм аа.

	БОР — Тэгээд юунд хар болчихсон юм бэ?

	ТҮВДЭН — Бурхныг мэхлэх нүглийн нүгэл. Муу лам явсанд орвол үнэнч сүсэгтэй хар явсан нь дээр гэж бодсон юм.

	БОР — Та хонь алчихсан юм уу?

	ТҮВДЭН — Тиймэрхүү л юм.

	БОР — Би таныг заримдаа их өрөвдөж хайрлах юм.

	ТҮВДЭН — Өрөвдөөд яана. Ийм л зурагтай заяагдсанаас хойш оногдсоныгоо эдэлж байх номтой юм.

	БОР — Аав таныг байн байн хараана. Уурлаж зодно. Тэгэхэд та өших гомдох гэж огт байхгүй дэндүү юм.

	ТҮВДЭН — (Нулимс нь цайлан) Хөөрхий дөө, муу Цэнд минь газар чулуу, лусын хорлолоор тийм тэнэг болчихсон амьтан. Уг нь хүн нь цагаан, амьдралын арчаатай, суусан газраасаа шороо атгаад босдог хөдөлмөрч хүн шүү дээ.

	БОР — Газар чулууны лус гэж байна аа?

	ТҮВДЭН — Байлгүй яах вэ. Цаадахын чинь өглөө үдэшгүй нүдэж балбаж суудаг алт, төмөр, мөнгө чинь их хүчтэй эзэн лустай эд. Хорлол ихтэй эрдэнэ.

	БОР — Аав та хоёрын нэг нь ч гэсэн бичиг мэддэг байсан бол аштай юу?

	ТҮВДЭН — Хэлээд яах вэ. Тэгвэл хүүдээ өдийд ах нь Мялын намтар уншиж суух сан.

	БОР — Би заавал бичиг сурна ах аа.

	ТҮВДЭН — Боддог л бодол. Гэхдээ чиний эрдэм номын тал ямар юм бол доо.

	БОР— (амандаа) Бас л мэргэ төлөг болох нь.

	ТҮВДЭН— (Шоо гарган мэргэлж эхлэв) Тэгэлгүй яах вэ. Хүн бүхний тухай заачихсан заяачихсан байгаа юм чинь.

	БОР — Таны шоонд ямар ч буусан би сурахдаа л нэг сурна даа.

	ТҮВДЭН — Чи зөрүүд загнаснаараа муу эцэг эх бид гурвыгаа зовоохоос өөр ямар тус хүргэх вэ.

	БОР — Эрдэм сураад тус болно.

	ТҮВДЭН — Үхсэн хойноо. Аав ээж хоёр чинь нүүх уналга гуйх гээд харанхуй шөнөөр хоёр тийшээ тэнэж зүдэрч явах. Чи авга ахынхаа урдаас адарч хэвтэх.

	БОР — Тэгвэл би маргааш нүүх ачлага хүнээс гуйхгүй худалдаж аваад ирэмз.

	ТҮВДЭН — Чи юу? Чам шиг гай хүнд үр болж төрөөд яана?

	БОР — (Уурлан өндийж хувцаслаж эхэлнэ) Яана гэнэ ээ? Би гай болохдоо яагаа вэ?

	ТҮВДЭН — Миний дүү боль, хэвт. Нөгөө өвчин нь хөдөлж орхиж. Чи өөрийгөө мэдэхгүй байна.

	БОР — Мэдэж байна. Та нар намайг дандаа лусын хорлолоор төөрч төрсөн муу ёрын амьтан гэдэг.

	ТҮВДЭН — Тэгээд номын дуутай хүн гэж чамайг надаар овоглосон юм байхгүй юу?

	БОР — Таны аргалж гийгүүлсэн чинь алга. Би явлаа. Бүр дуртай зүгтээ явна бий вий (гээд эмээл хазаараа шүүрч аваад гарав)

	ТҮВДЭН — Энэ мөн хүчтэй хорлол болсон хүн шүү. Нүдээ анин эрхээ эргүүлэн амандаа юм уншин үлдэв. Харанхуй бүрэнхийд маш ууртай царай гарган морин дээр давхиж байгаа Бор үзэгдэнэ. Борын нүүр, морин төвөргөөн, шөнийн сар, Борын нүүрэн дээр Түвдэнгийн хоолой: «Чам шиг гай хүнд үр болж төрөөд яана» гэх сонстоно.

	Сумын эвлэлийн үүрийн хурал болж залуучуудын эвлэлд шинэ гишүүн элсүүлж байгаа бололтой. Бор босоо зогсоно.

	НЭГ ГИШҮҮН — Над асуулт байна!

	Нэг: бичиг үсэг сурах талаар яах гэж бодож байна?

	Хоёрт: Чи Цэнд дархны төрсөн охин мөртөө яагаад Түвдэн гэлэнгээр овоглосон юм бэ?

	БОР — Хүн яавал бичиг үсэг түргэн сурдаг юм бэ? Би тэгж л сурна. Намайг нялхад л тэгж овоглосон юм гэнэ билээ. Ах маань 6 жилийн өмнө хар болсон. Хэрвээ Түвдэн гэж овоглоход хувьсгалын хэрэгт харштай байвал өнөөдрөөс Цэндийн Бор ч гэж болох л юм.

	(Хуралдагчид инээцгээнэ.)

	2-ДУГААР ГИШҮҮН — Чи үнэхээр хувьсгалт залуучуудын үйл хэрэгт нас биеэ хайрлахгүй зориулах юм биз дээ?

	БОР — Тэгж бодоод л саналаа өгсөн юм.

	НЭГ ГИШҮҮН — Хар хүнтэй юу?

	БОР — (Уурлаж) Нөхөөр чи хувьсгалт залуучуудын хурал дээр битгий балай юм донгос! Ичдэггүй эд вэ?

	ХУРЛЫН ТЭРГҮҮЛЭГЧ — Бор оо тэгж болохгүй. Ханьтай болсон уу? гэж байна. Хариулах ёстой.

	БОР — А үгүй чиш! (хүмүүс инээцгээв)

	ХУРЛЫН ТЭРГҮҮЛЭГЧ — За энэ нөхрөөс өөр асуух асуулт байна уу?

	ГИШҮҮД — Алгаа!

	ТЭРГҮҮЛЭГЧ — За тэгвэл санал шүүмжлэлдээ орцгооё.

	Борын гэр. Түвдэн, Цэнд, Сүрэн нар хоёр тэмээ, хоёр морь мөн гурван үхэр нуруу ачаад нүүхээр хөдөлж байна. Түвдэн ачаатай хоёр тэмээ, хоёр морийг цувуулан хөтөлж зогсоно. Хоёр бүсгүй алсад хэдэн хонь ямаа тууж явна.

	СҮРЭН — Ах аа! Хөдөлье!

	ЦЭНД — (Түвдэн, Сүрэн хоёрыг ээлжлэн муухай хараад) Нүүх ачлагагүй болгоод саалийнхаа үнээ чөдрийнхөө морьдыг нуруу ачаад ингэж түмний шившиг болж явах гэж.

	СҮРЭН — Шившигсээд байх юм ер алга.

	ЦЭНД — Одоо нохойгоо ачаалах л үлдлээ!

	СҮРЭН — За чи битгий галзуур!

	ЦЭНД — Тэр охин хаачсан бэ?

	СҮРЭН — Хэн мэдсэн юм бэ? Ахад айлгаад л харанхуй шөнөөр алга болсон гэсэн билээ.

	ЦЭНД — Танай энэ хэдэр ах уу, хүүхэдтэй ч таараад байж чадахгүй.

	СҮРЭН — Чиний тэр эрх зөрүүд өлөгчин үү? Хаа юу хийж яваа бол? Ёстой нэг таарсан эцэг охин хоёроо доо.

	 

	* * *

	 

	ТЭРГҮҮЛЭГЧ — За тэгвэл дээр дурдсан нөхдөд юуны өмнө бичиг үсэг сурах, хувьсгалт нам засгийн бодлого суртлыг ойлгон мэдэж, цаашид ард түмэнд нэвтрүүлэн гэгээрүүлэх чухал үүрэгтэй гэдгийг даалгаад батлах уу?

	ГИШҮҮД — Баталъя! гээд гар өргөн баталцгаав.

	ХУРЛЫН ДАРГА— (босож тогтоол уншина)

	Аргын 1929 оны хаврын тэргүүн сарын 20.

	Богд хаан уулын аймаг, Шанхай уулын хошууны хувьсгалт залуучуудын 372 дугаар үүрийн бүх гишүүдийн 4 дүгээр хурлын тогтоол.

	Хувьсгалт залуучуудын эвлэлийн гишүүнд элсэхээр саналаа өгсөн Түвдэн овогтой 18 настай эмэгтэй Бор...

	 

	* * *

	 

	Цэндийн нүүдэл явсаар хэсэг айлын урдуур гарах үед айлын ноход давхилдан шавж, нуруу ачсан үхэр туйлан давхиж хойноос нь Цэнд, Сүрэн нар хашхиран хөөцөлдөн сандарч байтал үхрийн ачааны татлага тасран хоёр авдар хоёр тийшээ үсрэн авдар хэмх унаж авдраас элдэв хувцас, эд хэрэгсэл хөглөрөн цацагдсаны дунд бурхны гүнгэрваа шил нь хагаран, цөгц тахил нь задран унасны дунд их бага хоёр гурван гуйлан бурхан дээш доошоо харж хэвтэнэ. Хоёрдугаар хэмхэрсэн авдраас хаягдсан алх, дөш, хасуур, бахь зэрэг багаж төмрийн новшийг түүн цуглуулж байгаа Цэнд амандаа,

	— Ээ тээглэж үх, ээ тээглэж үх, хайран багажийг минь газрын нэг цацаад хаячихдаг байх гэж.

	Асгарсан бурхан тахилын зүйлийг хамж адис авч байгаа Түвдэн амандаа:

	— Ээ бурхан минь ээ! Сахиус минь, аварч өршөө биднийгээ! Хурай, хурай. Ийм гайтай мялан байх гэж гээд шороодсон бурхныхаа нүүрийг нандигнан арчина. Эднийг ингэж хөглөж байх зуур алсаас Бор гурван тэмээ хөтөлсөөр морьтой шогшуулж ирэв. Тэр гурвын гайхсан нүд Борыг ширтэнэ.

	Бор инээмсэглэсээр тайранхай үстэй ногоон комсомол саравчтай малгайтай, энгэр дээрээ КИМ гэдэг жижиг тэмдэг хадсан хүрч ирнэ.

	ЦЭНД — Охин минь ачлага гуйгаад ирэв үү? Юун сайн юм бэ?

	СҮРЭН — Энэ чинь манай гурван ат байх чинь вэ?

	БОР — Тийм ээ ээж ээ. Би та нарын Бавуу гуайтай хийсэн наймааг буцаагаад ирлээ.

	ЦЭНД — Чи галзуурав уу. Эцэг эхийнхээ нэрийг бодсонгүй юу?

	БОР — Ботгоноос нь гардаж бойжуулсан ийм гурван сайхан хайртай амьтнаа би гэзэгнээсээ дүүжилчхээд нүүх гэж ингэж шившиг болж явах буруу. Тэгээд тэр хоёр даруулга ч одоо над хэрэггүй болсон (гээд малгайгаа авч харуулав)

	СҮРЭН— Яаж байгаа нь энэ вэ дээ охин минь. Хайран сайхан гэзэг.

	БОР — (Өврөөсөө гэзгээ гарган эхдээ өгөөд) Би хувьсгалт залуучуудын эвлэлийн гишүүнд элссэн гэхэд Сүрэнгийн нүдний нулимс цайлан үсийг нь авна.

	ТҮВДЭН — Хүү минь чи одоо эрүүл ухаантай байна уу? Чамайг хэн ингэж уруу татаад байна.

	БОР — Хэн намайг уруу татдаг юм бэ? Би өөрөө шийдсэн юм Мөнхөө дарга зөв гэсэн юм.

	ТҮВДЭН — Сумын намын үүрийн дарга Мөнхөө юу?

	ЦЭНД — За та нар битгий хүүхэд гомдоочих. Өөрөө шийдсэн юм, өөртөө зөв. Болж. Ачаалахаа бод.

	 

	* * *

	 

	Худаг дээр Бор Сайнбаяр нар байна. Бор ховоо татаж тэмээ усална. Сайнбаяр морин дээрээ ташаалдан сууна.

	САЙНБАЯР — Найз нь буугаад хэд татаад өгөх үү?

	БОР — Зүгээр хөө. Арав хүрэхгүй тэмээнд хоёр хүнээр яах вэ? Харин сумаар, чамаар сонин юутай байна вэ?

	САЙНБАЯР — Дэлгэрхангай уулын хошуу руу л найз нь явж магадгүй байна.

	БОР— Тийм үү? Би ч гэсэн нэг л ухасхийнэ дээ.

	САЙНБАЯР — Тэгээд юугаа хүлээгээд?

	БОР — Эгзгийг нь

	САЙНБАЯР — Ямар эгзэг?

	БОР — Аав ээж ах гурвын над уурлаж муухай аашлахыг нь...

	САЙНБАЯР — Юу гэсэн үг вэ?

	БОР — Тэд маань сайхан зантай намайг хүлээж байхгүй юу? Аргадаад байгаа үед нь би хайрлаад зөрж чадахгүй юм. Нэг л өдөр би яваад хүрнэ.

	САЙНБАЯР — Мөн зантай эд шүү чи.

	(Тэр хоёр хөгжилтэй инээнэ)

	 

	* * *

	 

	Дэлгэрхангайн уулын хошууны бичиг үсгийн түр сургууль. Том гэрт хорь гаруй залуучууд суужээ. Самбарын өмнө зогсож байгаа багш уншиж байгаа залуугийн зүг хандаж:

	— За болно. Чи ер нь их түгдэрч байна шүү, цааш нь Бор унш!

	Бор цааш нь нэлээн шууд уншив. Багш,

	Бор оройтож ирсэн гэхэд тун сайн бичиж уншиж байна. Гэвч бид энэ номоо эхнээс нь дахин уншиж бататгах хэрэгтэй. Гэтэл Бор амандаа:

	— Дандаа л «Гологдсон хүүхнээ» уншиж байх, өөр юм байдаггүй юм уу?

	— Юу? Чи юундаа яараа вэ?

	— Яаралгүй яах вэ. Би аав ээждээ дуулгаагүй наашаа гарсан юм. Одоо 3 сар болох гэж байна. Өөр ном бол илүү сонирхолтой байхгүй юу (Гадаа хонх дуугарав)

	— Багш-За завсарлацгаа! (Сурагчид босон гарцгаав. Бор багшид ойртон ирэв) Чиний зөв! Гэвч нийт сурагчдын сурлага тэгш биш байна. Чи яах вэ үүнийг унш! дуусаад над утгыг нь ярь. Хэрвээ сайн ойлгосон байвал дахиад өөр ном ав! (Бор ном аваад эрэгтэл, Сайнбаяр ирээд)

	— Бор оо! Мартсанаас чи ямар эгзгийг нь олоод гэрээсээ наашаа гараад ирсэн бэ? Бор инээж:

	— Нэг өдөр манай гурав над лут зөвлөгөө өглөө.

	— Юу гэж?

	— Сэтгэл таарсан тохитой томоотой ханьтай болох талаар бод гэв.

	— Тэгээд?

	— Би ч наашаа гарах юмаа бэлдчихсэн байсныг хэлэх үү? Гэнэтхэн худлаа уурлаад л хэзээ, хэнтэйгээ суухаа та нараар заалгахгүй. Та нарт би ад болоод байна уу? гээд л эмээл богц хоёроо шүүрээд гарахгүй юу?

	Сайнбаяр инээж:

	— Тэгээд цаадуул чинь одоо юу бодож байгаа бол?

	— Зүүн урагшаа цаад сумуудын нэг айлд бэр орлоо гэж таагаад сураг тавьж суугаа биз?

	— Яагаад цааш гэж.

	Би гэрээсээ гарахдаа төөрүүлэх гэж цаашаа явсан юм.

	— Чи цаад муу гурвыгаа дэндүүлэх юм аа даа.

	— Учир зүйгээрээ ярьж болдоггүй улс, нэг нь мэргэлж мэргэлж таарахгүй тохирохгүй гэнэ. Нэг нь чи бид хоёрт бичиг хэрэггүй гэнэ. Нөгөө нь дагаад явах гэнэ.

	— Чамтай суусан хүн зовно шүү!

	— Хүнээсээ л болно. Чи намайг дандаа зараа шиг байдаг юм гэж бодно уу?

	— Энэ гурван сар шахуу хугацаанд хөвөн шиг байхыг чинь үзсэнгүй.

	— Би энэ хол, хүний хошуунд бичиг сурах гэж ирсэн болохоос... Хөвөн болоод наалдчихмаар хархүү байна уу? гэж ирээгүй л дээ.

	 

	* * *

	 

	Гэрийн гадаа Бор, морин хуур дарж 12 нас орчмын хүүхдийн хамт «Пионерын дуу» дуулна. Энэ хоёрыг хүүхдийн эх, эцэг хоёр сонсож сууна. Дуу нэг бадаг дуулаад Бор:

	— За ямар вэ?

	— Сайхан дуу гэж хүү шинэ дуу сурсандаа урамшин онгирно. Бор хүүд хуураа өгөөд:

	— Май миний дүү хуураа оруулчих (хүүхэд хуур аваад гэрт оров)

	АВГАЙ — Манай энэ дуунд адтай шүү.

	БОР — Ийм сэргэлэн хүү юу ч сурна.

	ДЭМБЭРЭЛ — Ухуулагч минь дуу хуур ч яамай. Манай эндхийнхэн хэзээний найрч улс. Харин нөгөө үлгэрээсээ л хөгшин бид хоёрт дахиад нэг богинохныг уншаад өгмөөр юм даа.

	БОР — Би ямар өдөр бүр танайд ирж байх биш. Хүү чинь сургуульд сураад ирвэл...

	ДЭМБЭРЭЛ — Иш Бор минь, бид хоёр үүнийгээ сургуульд явуулчхаад юу бодож суух вэ?

	БОР — Нэг мэдэхэд л хүүгээрээ нөгөө дуртай «Гучин хоёр модон хүн», «Саран хөхөө», юу юу билээ, аль дуртайгаа уншуулаад хөгжиж сууна биз.

	ХҮҮ — Нээрээ би сурна шүү, аав аа,

	ДЭМБЭРЭЛ — За за чи дуу!

	ХҮҮ — Намар хошууны танхимд явахдаа л нэг явна.

	ДЭМБЭРЭЛ — Ном эрдэм гэдэг чинь дуу хуур биш.

	ХҮҮ — Би л ганцаараа эрдэм номгүй үлдэх юм уу?

	БОР — Танай багийн, миний орсон өрхүүдээс дургүйцэж байгаа нь ганцхан та л байна шүү дээ.

	ДЭМБЭРЭЛ — Ганцхан би гэж үү?

	ХҮҮ — Аав зөвшөөрчих л дөө.

	АВГАЙ — Наанадаж хүү минь цаанадаж...

	ДЭМБЭРЭЛ — Сумнаас ирсэн мөн олон даваа давсан юмсан чи мөн хэцүү охин юм даа.

	БОР — Түүнээс гадна танай өртөөний ээлж...

	ДЭМБЭРЭЛ — Ах нь өртөө залгуулж сурсан юмаа, мэднэ.

	БОР — Цэргийн агт нийлүүлэх гэж бас бий шүү дээ.

	ДЭМБЭРЭЛ — Оногдсоныгоо дөнгөдөг юмаа хүү минь.

	БОР — Дө мөн сайн байна даа, Дэмбэрэл гуай.

	ДЭМБЭРЭЛ — Чамд ч сайн боллоо л доо. Чухам ахад нь юу болдог бол?

	БОР — Илүү сайн болно.

	ДЭМБЭРЭЛ — За охин минь би чам шиг охинтой бол дандаа улсаас өр нэхүүлж баймаар санагдлаа.

	БОР — Хамаагүй болно. Дэмбэрэл гуай айлууд нь замд таарвал би ороод ирэмз.

	Дэмбэрэл мушийн инээмсэглэв.

	Сумын захиргааны конторт зургаа долоон лухгар эр суужээ. Тэдний дунд Бор сууна. Мөнхөө дарга ууртай ширээ шаан тэднийг зэмлэх нь:

	МӨНХӨӨ — Нам эвлэлийн дадлагатай гишүүд, сумын хариуцлагатнууд яагаад үүрэг гүйцэд биелүүлж ирж чаддаггүй улс вэ?

	1- ДҮГЭЭР ЭРЭГТЭЙ — Үгүй, даргаа бас аргагүй учир гаргаад байхаар чинь хэцүү юм.

	4- ДҮГЭЭР ЭРЭГТЭЙ — Өртөө, агт хоёр ч халтар хултар биелэх бололтой юм. Тэр сургуулийн хүүхэд гэдэг чинь. Хатуухан ааруул юм даа.

	БУСАД ЭРЭГТЭЙЧҮҮД — (Ам амандаа) Ёстой, ёстой.

	МӨНХӨӨ — Байз! Тэгээд энэ хумсын чинээ охин (гээд Борыг зааж) яагаад цөмийг нь биелүүлээд ирнэ вэ? Аа! Та нар намын бодлогыг ард олонд ухамсарлуулахын оронд шимийн архин дээр найрлаж яваад ирсэн байлгүй.

	2- ДУГААР ЭРЭГТЭЙ — Дарга та намайг амсдаггүйг мэднэ шүү дээ.

	МӨНХӨӨ — Тэгвэл чи миний цус махны хэрэг гэж үзээгүй, цэвдэг сэтгэл гаргаж, биеэ оторлож яваад ирсэн хүн. Бороос бусад нь нөгөөдөр өглөө дахиад багуудаар гарцгаа. Өнөө шөнө, маргааш өдрийн туж, маргааш шөнө нойргүй сууж бүх зааврыг дахиад уншицгаа. Өөрснөө нэвтэрхий сайн судалцгаа. За, Бор Балжир, Мятав гурав явж бай.

	(Бор, 4-дүгээр, 3-дугаар хүн гарна)

	Сумын хариуцлагатнуудтай зөвлөх юм байна. Хошууны залуучуудын хороо, энэ сонгуулиар манай эвлэлийн үүрийн нарийн бичгийн даргаар энэ Түвдэнгийн Борыг дэвшүүлье гэсэн байна.

	5- ДУГААР ЭР — Түй энэ чинь бичиг мэддэггүй шүү дээ.

	ДҮГЭЭР ЭР — Гомбоо сэр сэр. Чи нойрсоод жил шахаж байгаа хүн байна.

	5- ДУГААР ЭР — Нутгийнхан нь ухаан солиотой юм гэдэг юм шүү. Нэр хүнд, буурь сууриар юу болох бол?

	МӨНХӨӨ — Тэр бол өш хонзон санасан лам нар үл бүтэх этгээдийн тараасан цуурхал юм.

	Алс байгаа хоёр гэрийг чиглэн морьтой элч маш яаруу давхина. Бор цэвэр тохилог гэрт торгон дээлэнд товч шилбэ хадаж сууна. Гаднаас Сайнбаяр сандруу орж ирнэ.

	САЙНБАЯР — За дарга сайн.

	БОР — Сайн. Чи хаанаас явна?

	САЙНБАЯР — Сумаас. Энэ чинь танайх уу?

	БОР — Тийм?

	САЙНБАЯР — Баруун гэр чинь аав ээжийнх чинь үү?

	БОР — Тийм.

	САЙНБАЯР — Ямар эгзэг нь таараад, манай дарга хоршооны даргын орлогч болов оо?...

	БОР — Жинхэнэ нь юм билүү чи яаж мэдээ вэ?

	САЙНБАЯР — За маргахаа больё, Мөнхөө дарга дуудаж байна. Чухал алба гарч гэнэ.

	БОР — Юу болоо вэ?

	САЙНБАЯР — Хэсэг улс цуурхал тарааж, хил гаргахаар амьтан дүрвүүлж байна гэнэ. (Энэ үед гаднаас Сүрэн орж ирэв)

	СҮРЭН — Бас л дуудаа юу?

	БОР — Тэгжээ. Та энэ дээлийн үлдсэн хоёр шилбийг хадаад дуусгачхаарай. Гадаах угаасан юм илүүрдээд эвхээд тавьчхаарай, цаадах чинь солих цэвэр цамцгүй шахуу яваа.

	СҮРЭН — Удаан хол явах бол хүргэнтэй уулзаад гарна биз дээ.

	БОР — Би гэрээрээ ч дайраад гарна.

	 

	* * *

	 

	Алсад говь нутгийн уулс униартан уудам хөндий цэлийн үзэгдэнэ. Энд тэнд авдар сав ачаа тэнжээ хөглөрнө. Дүрвэн нүүгчид үдлэн байгаа ажээ. Зарим нь гэрийн хана дугуйлаад орхижээ. Зарим нь овоохой барьж сүүдэрт нь хорогдоно. Зарим нь тэмээ малтай хөөцөлдөнө.

	Дугуйлсан ханын дэргэд цай болгож байгаа хижээл авгай шанагандаа цайныхаа дээжийг хийж, галаас хөндийрөн очиж нэг гараа залбиран,

	— Дөрвөн хангай есөн газар минь хишиг буянаа хайрлаж алтан шар замд шинэ өлзийгөө өгч хайрла! Хажууд нь ирсэн Лувсантойн,

	— За чи битгий дөвчигнөөд бай, түргэл.

	— Лувсантойн минь ясаа хаа тавих болж байна даа?

	— Битгий улилдаад бай! Чиний яс хаа ч цайсан яадаг юм бэ?

	— Ээ хөөрхий... унь ханаа харанхуйгаар харжигнуулаад хэдэн атныхаа нурууг ялзруулж, ботготой ингээ орилуулж сайн ёр уу, муу ёр уу?

	— Муу ёртод муу ёр, сайн ёртод сайн ёр. (гээд явсаар овоохойтой хоёр хөгшин дээр ирээд)

	— За Жаахүү гуай хөл хүнддэж, суудал таргалж байна шүү. Өвгөн цай сорох зуураа;

	— За тойн минь хэдэн ботготой ингэ нутаг буцаж гүйгээд мөн тамаа цайлгаж байна даа.

	ЛУВСАНТОЙН — За тэр чинь хааяагүй золиг болж байна.

	ЭМГЭН — Бидний л лай ланчиг гэдэг ийм байж дээ.

	ЛУВСАНТОЙН — Лай ланчгаас зайлж яваа гэж мэд. Хожим та нар үзнэ ээ гайгүй.

	ЭМГЭН — Юуг тэр вэ?.

	ЛУВСАНТОЙН — Жаргалын оронд очно. Шанхайн хэцийг даваад авбал хувилгаан багшийн шар цэргийн өршөөлд багтана. Өвгөн эмгэн хоёр зэрэг залбиран амандаа:

	— Хайрхаан.

	ЛУВСАНТОЙН — Алшаа, Утай, Гүмбэн гэдэг чинь тэр чигээрээ бурхны орон юм гэнэ.

	ӨВГӨН — Тэгээд хол уу?

	ЛУВСАНТОЙН — Зорьсон хүнд ойрхон, зовсон хүнд хол зайтай шүү. Хазгар Гониогийнхныг дуулаа биз дээ. Нүү гэсээр байхад үгүй гэж гэдийж байж гэр оронтойгоо хайлчихсан гэнэ билээ. Ум маани бад ми хум.

	ӨВГӨН — Бурхан хилэгнэж дээ.

	ЛУВСАНТОЙН — Тэгэлгүй яах вэ. Зүүн өмнөөс нь бөмбөг шиг бөөрөнхий улаан гол очоод л хайлуулчихсан гэнэ билээ.

	ЭМГЭН — Ээ базарваань хум пад (гээд явна. Өвгөн өврөөсөө алчуур гаргаж шороо атгаж бооно)

	ЭМГЭН — Чи яаж байна?

	ӨВГӨН — Хүний газар нутгийн шороо, алтны оронд алт, эмийн оронд эм гэдэг юм.

	ЭМГЭН — Өвгөн! Баян зараагийн хөндий мэлтийж цэнхэртээд мөн сайхан аа? (нүдний нь нулимс цайлав)

	ӨВГӨН — (Харж) Хэлээд яах вэ. Зэргэлээ татаад... Гэтэл эрдүү дуутай хоёр эмэгтэйн хоолой:

	 

	Дүүрэн харагдагч Дэлгэрхангай

	Дөтийн газраас манаранхан харагдана!

	 

	гэж уртын сайхан дуу дуулж эхлэв.

	Энэ нь Лувсантойны авгай үеийнхээ нэг авгайтай зэрэгцэн зогсож галуун хүзүүтээс архи хийж нэлээд ханасан байдалтай хоёулангийнх нь нүдний нулимс цайлан алсыг гөлрөн дуулна. Энэ чимээгээр Лувсантойн яаруу тэдний зүг алхсаар ирээд:

	— Хоёр яатуу минь та хоёр амьтны сэтгэл үймүүлээд галзуурав уу?

	ЛУВСАНТОЙН АВГАЙ — Хуцаж бай хөө! Би төрсөн өссөн нутгаа сүүлийнхээ удаа харж байгаа нь энэ.

	ЛУВСАНТОЙН — За энэ гичийгээс л болох нь дээ.

	ЛУВСАНТОЙНЫ АВГАЙ — Тэгнэ ээ, чи надаас л болно. Сачий чинь байвал орхичхоод яв!

	ЛУВСАНТОЙН — (Баруун хойшоо саравчлан хараад) За эс хэлээгүй юу? Савирандсаар байгаад энэ дээ! (Баруун хойноос морьтой хоёр хүн ирж яваа харагдана) Аягүй бол ардын намынхан даа. Бор, Сайнбаяр нар овоохойтой өвгөн Жаахүү, эмгэн нар дээр ирээд бууна.

	БОР — Амархан сайн байцгаана уу?

	ӨВГӨН — Мэнд ээ. Сайн явж байна уу?

	БОР — Сайн явж байна аа. Тавтай тарган зусаж байна уу?

	ЭМГЭН — Нүүдэл суудал хийгээд жигтэйхээн, жигтэйхэн (өвгөн эмгэнийг нудрав)

	БОР — Хаашаа нүүж байна даа?

	ӨВГӨН — Утай...(сэхээрэн сандарч) Утай гэнэ шүү. Ус бороо ногоо цагаа дагаад л...

	БОР— Хол нүүж байгаа юм байна.

	АВГАЙ — Хэлээд яах вэ. (Дахиад өвгөн эмгэнээ нудрав)

	ӨВГӨН — Хүүхдүүд, аль сумынх вэ?

	БОР — Нутаг Цогтод, танайх?

	АВГАЙ — Өлзийт сум, мөр замд чинь нүүдэлчид олон яваа биз.

	САЙНБАЯР— Мэр сэр байна.

	ӨВГӨН — Тэд наашаа дөхөж байна уу?

	БОР — Үгүй ээ! Үгүй ч гэж дээ. Буцаж л байх шив дээ.

	ӨВГӨН — Тэр ээ хөөе! Яагаа юм бол?

	САЙНБАЯР — Учир зүйгээ мэдээд будсан.

	ЭМГЭН — Үгүй ер өө! Бид л гэж салхинд хөөгдсөн хамхуул шиг... (Өвгөн эмгэнийг нудран дуугай болгов)

	САЙНБАЯР — Танайхныг чинь хэн ахалж нүүж байгаа вэ?

	ӨВГӨН — Лувсантойн.

	БОР — Цогтын Лувсантойн уу?

	ӨВГӨН — Тийм, таних уу?

	БОР — Мэднэ ээ, Сайнбаяр минь улсыг нь цуглуулъя. Эдний хуурыг хөглө. Өвгөн хуур гаргаж өгнө. Сайнбаяр авч хөглөөд дарж эхлэв. Амьтан нүүдлээ хаяж цувран цугларна. Энэ үед Лувсантойны авгай, найзынхаа хамт ирж нийлэн дуулж эхлэв. Энд тэнд настайчууд эмэгтэйчүүд уйлж байна. Дуу дуусав.

	ЛУВСАНТОЙНЫ АВГАЙ — (найздаа хандаж)

	— Ухаантай сэтгэлтэй улс нутгаасаа гарахад ингэх учиртай юм.

	ЛУВСАНТОЙН — (Амандаа) Энэ чаралба биднийг мөрдөөд ирээ вий гэж занана.

	БОР — (амьтан хүнтэй мэндлэлцэж байгаад Лувсантойнд хандаж их танимгайрхан) Луутойн ах аятай юу? Энд ингэж уулзах юм гэж ер бодсонгүй.

	ЛУВСАН — Аятай аятай. Ах нь ногоо бороо хөөгөөд л нүүхчээ болж яваа царай нь энэ дээ? Хүү минь ахындаа буухгүй яагаа вэ? (өндийж заан) Тэр шүү дээ!

	БОР — Зүгээр зүгээр гээд Сайнбаярын зүг харвал Сайнбаяр Борд ойртон:

	— Даргаа одоо цуглаж гүйцсэн шүү.

	БОР — (Нийтэд хандаж) За ах дүү нар минь, эх нь булингартай бол адаг нь тунгалаг биш гэдэг ардын үг бий.

	Одоо хаашаа бороотой ногоотой байна. Хойшоо! хаашаа гантай байна? Урагшаа! Харсаар байхад ил юмыг юунд ингэж ичих зовохгүй ярьж, намайг хуурах гэж оролдоо вэ. Та нарын монгол хүний үнэнч сайхан цагаан сэтгэл хаачаа вэ? Хэн түүнийг чинь арилгачихаа вэ.

	ЛУВСАНТОЙНЫ СОГТУУ АВГАЙ — Тийм ээ? охин минь бид чинь дүрвэж яваа улс.(Лувсантойн авгайнхаа зүг хялалзана)

	БОР — Бид ард олондоо намын үнэн үгийг хэлж ойлгуулж дүрвэгчдийг төвхнүүлж яваа юм. Танайхныг хүртэл ирэх замдаа олон айлаар орж ярилцаж тэднийг буцаалаа.

	ӨВГӨН — Тэгээд хүү минь шар Санжийнхан, манай хүргэн чөтгөр Дашийнхан буцсан хэрэг үү?

	БОР — Буцсаан, буцсан. Та нар муу улсын цуу үгэнд итгэж зунаас зугтааж, гантай газар руу зүтгэж байна. Энэ бага хэрэг. Төрж өссөн идээшиж дассан нутаг орноосоо зугтааж харж хамгаалах нам засгаасаа хөндийрч харийн нутагт хавчигдаж, эрх чөлөөний өмгөөлөл хайрлалгүй, өвдвөл авралгүй, үхвэл өлгийгүй, ах дүүгийн дэмжлэггүй, үр хүүхэд нь эрдэмгүй, өдөр тутам хэрэгцээ хангах хоршоо худалдаагүй амь насаа гарздах зүгт зүтгэж яваа чинь буруу. Та нар муу улсын хорт ятгалгад орж хаана очиж, юу болохоо мэдэхгүй яваагаа ойлго!

	1-ДҮГЭЭР ХҮН — Тэгээд Лувсантойн гуай тэр худалч хорт муу улсын чинь нэг болж байна уу?

	БОР — Үгүй, Лутаа ахыг мэхэлж ятгаад төөрүүлсэн цаад улсыг би хэлж байна.

	ЛУВСАНТОЙН — (Босож нийтэд хандаж) Чимээгүй! Та минь ээ! Та нар энэ хүүгийн л үгийг сайн сонс. Худал цуу яриа гэдэг чинь ийм л хортой байдаг байна шүү.

	БОР — Банчин богдын цэрэг хүрээнд ирсэн, ардын засаг унасан хөрөнгө малыг чинь хурааж байна. Хазгар Гониогийнхыг бурхан хилэгнэж хайлуулсан энэ тэр гэдэг цөм худлаа.

	1-ДҮГЭЭР ХҮН — Хазгар Гониогийн шатсан үнсэн дээр нь би очиж үзсэн шүү дээ.

	БОР — Тийм ээ, Гонио гуайг нутаг орноосоо явахгүй гэхээр нь гэрийг нь шатаасан юм. Шатаасан хүнийг нь сая олоод шүүхэд шилжүүлсэн.

	ЛУВСАНТОЙН — Хэн тэр вэ?

	БОР — Сэрээ тайжийн хүргэн Барх, яагаа вэ? танай хамаатан байх аа!

	ЛУВСАНТОЙН — Аа үгүй чиш, хамаагүй холын улс байхгүй юу?

	БОР — Тэгээд эх орон, ард олондоо тэрсэлсэн тэр хүмүүсийг ардын засаг зүгээр өнгөрөөхгүй.

	ЛУВСАНТОЙН — Ёстой доо. Гайтай амьтад чинь бид мэтийгээ хөөдөх нь байна шүү.

	БОР — Байраасаа хөдөлсөн чулуу гурван жил зовдог, эх орноосоо салсан хүн насан турш уйлдаг гэдэг мэргэн үг байдаг, ингэхээр та бүхэн ардын засгийнхаа үнэн үгийг итгэж буцацгаа. Ажил амьдралаа бодоцгоо!

	ЭМГЭН — За яамай даа, хүн мал хоёрын яс амрах нь.

	ЛУВСАНТОЙН — Үгүй хүү минь тэр тэрсэлсэн улс гэж чи чухам ямар улсыг хэлээд байна.

	БОР — Тэр бол хил гарч оргоод японы хөлсний боол болоод буцаж ирсэн Ганжуурваа хувилгаан, Дэл хөнжлийн дээрэмчин Дэлэгсамбуу тэдний хамсаатныг хэлж байгаа юм.

	ЖААХҮҮ — Хүү минь чи хувьсгалч, үнэнч үнэнч гэхэд дэндэж байна. Та минь ээ! Энэ худлаа. Хувилгаан багшийг минь гүтгэж байна.

	БОР — Энд айх нуух юм алга. Тэр хоёр чинь «Шар цэрэг» гэгчийг байгуулж элсүүлчхээд та нарыг авралдаа авна гэж байгаа шүү дээ.

	ЛУВСАНТОЙН — Жаахүү минь чи битгий зөнөглө. Энэ хүү мэдэж байгаа. Одоо буцацгаая. Хүү минь хөсөг эцэж ядарч. Өнөөдөртөө малаа амраагаад маргааш нөгөөдөртөө тааваараа буцвал яана даа?

	БОР — Болно, болно

	САЙНБАЯР — Асуух юм байна уу?

	ЛУВСАНТОЙН — Одоо юу байгаа аж. Ийм сайхан ярьж сэнхрүүлж байхад ухаарахгүй хэн байх вэ. Тийм биз дээ, айл саахалтын ах дүү нар минь!

	САЙНБАЯР— За учрыг нь ойлгож зөвшөөрч байгаа бол өрхийн тэргүүлэгчид гараа өргөөд нэрээ бичүүлээрэй. (Олон хүн гараа өргөж Сайнбаяр дээр овоорно)

	ЛУВСАНТОЙН— (Борын дэргэд ирж аминчлан) Хүү минь чи чинь Цогтын сумын нэг дарга нь юм биз дээ?

	БОР — Тийм. Эвлэлийн үүрийн дарга.

	ЛУВСАНТОЙН — Тэгээд энэ айлууд чинь Өлзийтийнх шүү дээ.

	БОР — Аль ч сумынх хамаагүй цөм буцах ёстой.

	ЛУВСАНТОЙН — За тэгээд нөгөө муу Цэнд, Сүрэн хоёр сайн уу даа.

	БОР — Сайн.

	Лувсантойны авгай хажууд нь ирээд Борыг хүзүүдэн үнсэж,

	— Чиний ээж Сүрэн бид хоёр багадаа зайгүй үерхэж явсан улс юм шүү дээ.

	ЛУВСАНТОЙН — Нөгөө муу Түвдэн хаа вэ дээ?

	БОР — Ах манайд. Тэмээний эрлээр энэ урагшаа гарсан.

	ЛУВСАНТОЙН — Одоо тэгээд хаачих вэ?

	БОР — Баян зараагийн хөндий орно. Энэ дүрвэгчдийн түрүүчийг гүйцнэ. Тэднийг...

	ЛУВСАНТОЙН — Тэгэлгүй яах вэ хүү минь.

	АВГАЙ — Охин минь газрын чээжинд мэдээтэй яваарай, юмыг яаж мэдэх вэ?

	ЛУВСАНТОЙН — За за чи албаны улсын дэргэд битгий чалчганаад бай.

	БОР — Хичээе эгч ээ. Бид, хэд хоногоос буцаад ирнэ ээ.

	ЛУВСАНТОЙН — Ишш, бид тэгэхэд чинь бүгдээрээ нүүгээд нутагтаа төвхнөчхөөд байна.

	САЙНБАЯР — (Ажлаа дууссан бололтой Борын хажууд ирээд) За даргаа явъя. Чи бид хоёрын ганзага ч нийлж байна шүү гээд кадраас гарна. Кадрт үлдсэн Лувсантойн:

	— Та хоёрын занга нийлж байна гэгээ... гээд шүдээ зуун муухай харна.

	 

	* * *

	 

	Хээр талд эцсэн морьтой Лувсантойн морио шавхчин шогшуулж явна. Түүний өмнөөс хоёр тэмээ туусан, хөтөлгөө морьтой хүн явсаар уулзвал Түвдэн байна. Энэ хоёр бие биеэ таньж мориноосоо бууцгаан золгоцгоов.

	ЛУВСАНТОЙН — Ишш Түвдэн минь. Мэнд сайн л явж байна уу даа?

	ТҮВДЭН — Сайн. Таны лагшин сайн биз дээ? Тарган сайхан зусаж байна уу даа?

	ЛУВСАНТОЙН — За яах вэ дээ зусаж байна гэх үү дээ?

	ТҮВДЭН — Та чинь энэ халуунд цөл говь руу эцсэн морьтой юугаа хийж яваа нь энэ вэ?

	ЛУВСАНТОЙН — Хэлээд яах вэ. Түвдэн минь. Буянтай хүн буянаараа гэгчээр чи минь ингэж хөтөлгөө морьтой дайралдах гэж. Цаана чинь хувилгаан багшийн лагшин муудаад Маарамбаас эм залаад хүргэж өгөхөөр гарсан, энэ муу адасга эцчихээд, яарч явааг хэлэх үү.

	ТҮВДЭН — Ээ хөөрхий, миний заяа их юм даа ингэж дайралдаж, багшид тус болж надад буян болох гэж. Та хоёуланг нь аваад яв. Би яах вэ яарч яваа биш. Тэмээ унаад буцъя.

	ЛУВСАНТОЙН — Бурхантай шүтлэгтэй хүн гэж ийм л сайхан байгаа юм даа. Танаас өөр амьтан бол ингээ ч үү, үгүй ч үү.

	Дүвчин байдлаар тохижуулж буу сэлэм үнэт зүйлээр чимэглэсэн гэрийн дотор Дэлэгсамбуу хойд орон дээр ханхалзан сууж гэрийн баруун талд Сэрээ тайж согтуу найган доголон нулимсаа арчин уйлж,

	— Одоо чи минь л биднийгээ аварч энэ муу борц болсон зүрх сэтгэлийг минь дэвтээж өгөхгүй бол өөр найдах юм үнэндээ алга даа.

	ДЭЛЭГСАМБУУ — Та эхлээд намайг тоож итгээгүй шүү дээ.

	СЭРЭЭ ТАЙЖ — Тийм явдал ч бий.

	ДЭЛЭГСАМБУУ — Өнөөдөр би бүр одтой олзтой яваад ирлээ. (Архи ууна) Замдаа Дэрсэн усны хоршоог идчихээд үлдсэнийг нь үнс болгочхоод ирлээ. Ямар вэ?

	СЭРЭЭ ТАЙЖ — Болж! Цөмийг нь дэс дараагаар нь шатаагаад баймаар санагддаг юм. Ишш би урьд ямар шүү явлаа. Гэр дүүрэн бурхантай, нутаг дүүрэн хамжлагатай, тал дүүрэн малтай, арынхан атаархаж, өврийнхөн өнгөлзөн дунд нь би ханхалзаж явлаа гэж бодохоос л хашхираад хядаад баймаар болдог юм (уйлна)

	ДЭЛЭГСАМБУУ — (Доог хийн инээж) Сэрээ, чи ер нь цусаар уйлж хороор бөөлжиж мэдэх эр байна шүү. Битгий бачимд хүсэл чинь бүтнэ. Надаас агтаа л битгий харамла! (Гэтэл морин төвөргөөн, нохой хуцах чимээ сонсогдож гаднаас Лувсантойн сандруу орж ирэв)

	ДЭЛЭГСАМБУУ — За тойн газрын хаанаас ингэж сандруу явна?

	ЛУВСАНТОЙН — Бүхнийг аврагч их жанжин минь...

	 

	* * *

	 

	Бор, Сайнбаяр хоёр худаг дээр ирж морьдоо усалж байна.

	БОР — Зунд бол энэ худаг дээр бараг юу ч ирдэггүй эзгүй цөл шахуу байдаг газар шүү дээ.

	— Энэ малын шинэ мөрөөр ажвал олон айл дайраад гарч дээ. (Бор хойшоо хараад хөтөл даваад ирж яваа дөрвөн морьтой хүнийг хараад)

	— Тэр юун улс вэ? Сайнбаяр гайхан харж:

	— Чи бид хоёрыг хөөж яваа юм биш биз? Зугтаах уу?

	— Яалаа гэж. Уулзана хоёулаа. (Морьтой улс давхисаар тэдэн дээр ирнэ.) Энэ улс чи бид хоёртой л уулзах хэрэгтэй юм шиг байна.

	— Юу вэ дээ. Мөнхөө дарга уу даа.

	— Тийм байна. (Тэр хоёр угтаж алхав) Мөнхөө морин дээрээс:

	— Та хоёр чинь гүйцэгдэхгүй явдаг мөн хэцүү улс юм даа.

	Сайнбаяр гайхуулсан байдалтай

	— Мөнхөө даргаа та бидний мөрөөр яваад ирэв үү?

	— Тэглээ.

	— Бид хоёрын ганзага мөн нийлж байгаа биз?

	— Тийм байна. Лувсантойны толгойлж яваа айлууд буцах шинжгүй амарч байгаа бололтой.

	БОР — (гайхсаар) — Бид яг таг ярьж тохиролцоод гарсан шүү дээ. Тэгээд Луутойн юу гэж байна.

	— Өөрөө алга. Хаачсаныг нь мэдэх ч хүн алга. За сууцгаая ярилцах юм байна. (Тэд цугларан сууцгаав)

	МӨНХӨӨ — Үймээн дэгдээгчдийн дайсагнал хурцдаж, ямар ч хорлол хийж мэдэх байдалд орсон байна. Даржаа, Дагва хоёр, Бор Сайнбаяр хоёрын ганзага нийлж их ажил амжуулсан байна. Гэвч одоо ийм алсад ганц хоёроороо зориглож болохгүй болоод байна.

	Энэ урд Жигмид тайжийнхан дээр гол хүч нь гэх юм уу гол толгойлогчид нь нүүцгээж яваа. Тэнд бид, хоёр хоёроороо мөртөө, хоорондоо ойр хавьцаа, бараа сурагтай явах хэрэгтэй байна. Бид буу зэвсэгтэй явж болох байсан боловч ухуулгын ажлыг буу зэвсэгтэй хийж явах нь буруу ойлголт өгч болох юм.

	БОР — Тийм ээ! Харин ч дургүйцэл төрүүлж, итгэл алдуулж мэднэ. За хөдөлцгөөе. Тэд мордоод хөдөлцгөөнө.

	 

	* * *

	 

	Дэлэгсамбуу, Лувсантойн, Сэрээ тайж гурав араасаа хорь шахуу буу зэвсэгтэй хүн дагуулан шогшуулна.

	ЛУВСАНТОЙН — Жанжин минь бөөсөнд хутга гэгчээр тэр муу хоёрт дэндүү сүртэй олуулаа яваа юм бишүү?

	ДЭЛЭГСАМБУУ — Зүгээр. Бид сүр, сүсэг хоёроор бүхнийг бүтээх ёстой.

	ЛУВСАНТОЙН — Тэд өдийд Жигмид тайжийнд хүрээд байгаа болов уу?

	ДЭЛЭГСАМБУУ — Ирээгүй байвал тэдний дээр амдаад бариад авдаг хэрэг.

	СЭРЭЭ ТАЙЖ — Одоо ч та нарыг. Муусайн улааны түжгэрүүдийг өршөөхгүй дээ.

	Ухуулгын зургаан хүн замбараагүй буусан олон гэрийн зүг ойртож ирэв.

	МӨНХӨӨ — За хоёр хоёроороо тараад орцгооё.

	Тэд гурав хуваагдав. Бор, Сайнбаяр хоёр олон морьд гадаа нь байгаа голын айлын чигт. Мөнхөө, Чулуун хоёр баруун талын гэрүүдэд Даржаа, Дагва хоёр зүүн үзүүрийн гэрүүдийг чиглэн давхицгаав. Бор, Сайнбаяр хоёр мориноосоо буун тушиж байх завсраа Бор дэргэдээ байгаа хоёр морийг ажиглан хараад:

	— Энэ чинь юу вэ? Манай хоёр морь энэ хүрч ирээд зогсож байх чинь. Эмээл нь манайх биш ээ.

	САЙНБАЯР — Аав чинь чамайг сураглаж энэ хүрээ юм бол уу?

	БОР— Манай аав тэгдэг хүн биш.

	САЙНБАЯР — Аав биш бол амраг нь санаад араас чинь гарч дээ.

	БОР — За чи битгий солиороод бай гээд гэрийн зүг алхана. Жигмид тайжийн гэрийн хойморт Дэлэгсамбуу, Сэрээ тайж, мөн хэд хэдэн шар цэргийнхэн сууцгаажээ.

	БОР — Сайн байцгаана уу?

	ДЭЛЭГСАМБУУ — Сайн. За ухуулагч нар маань энэ хүрч ирдэг нь сайн хэрэг болж дээ. Мөнхөө дарга аа, шүүхийн Даржаа, Даваг хоёр бас яваа гэл үү?

	БОР — Тийм ээ. Чулуун бас яваа.

	ДЭЛЭГСАМБУУ— (Үүдэнд байгаа хүмүүст хандаж) Алив та нар тэд дарга нарыг угтаж нааш нь урь. Амьтнаа цуглуул! Үүдэнд байсан дөрвөн хүн гарав. (Гаднаас Лувсантойн орж ирээд Борыг харав)

	БОР — Тойн гуай яасан түргэн амжиж хол айлчлаа вэ?

	ДЭЛЭГСАМБУУ — Дуу! Гэтэл хоёр хоёр хүн Бор, Сайнбаяр нарыг бариад авна.

	САЙНБАЯР — Энэ чинь юу болж байна?

	ДЭЛЭГСАМБУУ — Юу болж байгаагаа одоохон мэднэ ээ.

	ЛУВСАНТОЙН — За охин минь чам шиг хүн болж төрсөнд орвол танай хоёр морь шиг адгуус байвал дээр байж дээ.

	БОР — Намайг ингэж олон эрчүүд хүлж байгааг бодоход та нар мөн айж сандарч байгаа ах нар юм даа.

	ЛУВСАНТОЙН — Дуу! Чи ингэж явах, бурхан шашин түмний хэрэгт Түвдэн буян болгож хоёр морио өгч тус болж байна. Гэтэл гаднаас хүлээстэй Мөнхөө, Даржаа, Чулуун, Даваг нарыг оруулж ирнэ.

	СЭРЭЭ ТАЙЖ — За жанжин минь, энэ айхавтар хувьсгалч нарыг л болгоож хайрла.

	ДЭЛЭГСАМБУУ— (Цөмийг нь нэг захаас нь цувуулан харна) Ээ хөөрхий Мөнхөө дарга, шүүхийн Даваг бас шүүхийн зарлага Даржаа, хувьсгалч залуучуудын дарга Бор, Чулуун, Сайнбаяр. Хувьсгалч дарга нар ингэж болгоомжгүй хол айлчилж явж миний гарт орох гэж. Одоо яана даа. Нутгийнхаа муу Дэлэгсамбууг таньж байгаа биз дээ?

	МӨНХӨӨ — Чи сүрхий жанжин болжээ. Хил давсан турлиах, хэрээ болоод ирдэг байна.

	ДЭЛЭГСАМБУУ — Танайхны номоор уг нь би түрүүлж таны гарт орох ёстой байсан биш бил үү? (Лувсантойн, Сэрээ тайж хоёр бахархан хөөрч инээцгээнэ)

	МӨНХӨӨ — Чиний ээлж оройтохгүй бас ирнэ.

	ДЭЛЭГСАМБУУ — Аваад гар наадуулаа! Та нар их годгор байна уу? Би ардын намынхныг энхрийлэх жаал жуул юм сурч мэдсэн.

	МӨНХӨӨ — (Эргэж хараад) Ертөнцийн шаар. Чи удахгүй!

	 

	(гарцгаав)

	 

	* * *

	 

	Тэднийг байцаан залхааж өөртөө урвуулахын тул Их шанхайн лүнгийн хийд дээр баян Мөнх-Очирын байшинд авч иржээ.

	Харанхуй пинд таван эрэгтэйг хорьжээ. Тэдний дээлийн ханцуйгаар урт мод шургуулан алдлуулж хүлээд байцаан тамласан учраас ялангуяа Мөнхөөгийн нүүр, үс толгой, цус нөж болж нүд нь хорсол заналын харцаар гөлрөн сууна. Сайнбаяр, Даржаа, Чулуун нар ч мөн их тамлагдсан байдалтай харагдана.

	МӨНХӨӨ — За чамайг юу гэж байна?

	САЙНБАЯР — Манай талд ор. Нүүх дүрвэх талаар ухуул, Ардын засгийн өмнөөс ятга, тэгвэл амь гарахаар барахгүй жаргана, жанжин болгоно гэж байна.

	МӨНХӨӨ — Тэгээд чи...

	САЙНБАЯР— Би огт дуугарсангүй, шүдээ зуусаар байгаад л гараад ирлээ.

	МӨНХӨӨ — Халуун төмрөөр хайрав уу?

	САЙНБАЯР — Ташуураар л их балбалаа. Гал нь унтраад төмөр нь хөрсөн бололтой. Дагвыг яасан бэ?

	МӨНХӨӨ — Аваад гарсан. Алчхав бололтой.

	САЙНБАЯР — Борыг яаж байгаа бол?

	МӨНХӨӨ— Хүн нь халуун цочмог болоод илүү зовоолгоно доо хөөрхий...

	 

	* * *

	 

	Байцаалтын өрөө. Дэлэгсамбуу, Лувсантойн, Сэрээ тайж алаг Намнан, Бартаг Лут мөн хэдэн шар цэргүүд тойрон суужээ. Өрөөний голд дээл цамц нь, урагдсан, нүүр нь цус болсон, үс нь арзайсан Бор хөдлөлгүй зогсоно.

	ЛУВСАНТОЙН — Чи нүүж яваа амьтныг буцааж чадсан юм, одоо дахиад буцааж чадна шүү дээ.

	БОР — (Толгой сэгсрэн) Чадахгүй.

	ЛУВСАНТОЙН — Яагаад?

	БОР — Худал нь үнэнээ дийлэхгүй шүү дээ. Би үнэний хүчээр тэднийг чинь буцаасан юм. Одоо худлаа яриад нэмэргүй.

	ДЭЛЭГСАМБУУ — Сонин юм даа, чи эм хүн, тэгээд бараг нялхаараа, юунаас ч айхгүй байж олны өмнө худал хэлэхэд айна гэж.

	БОР — Айлгүй яах вэ.

	СЭРЭЭ ТАЙЖ — Солиот оо! Чамаас өөр юм асууж байна. Ямаа гэхээр тэмээ гэдэг хаашаа амьтан бэ? (Бор гөлийсөөр зогсоно)

	ДЭЛЭГСАМБУУ — Аваад яв! Дахиад цохь. Болоогүй байна (хоёр цэрэг аваад гарна) Хачин амьтан юм даа. Санаанд оромгүй юм.

	ЛУВСАНТОЙН — Аймаар эд шүү!

	ДЭЛЭГСАМБУУ— (Ярвайн инээмсэглээд) Шархны халуун болж байгаа юм болов уу? (Хажуугийн өрөөнд Борын ээжээ! ээжээ! ээжээ! гэж маш чанга чарлах сонсогдоно. Энэ дуу Дэлэгсамбуу, Лувсантойн, Сэрээ тайж нарт зовуурьтай байгаа нь тэдний царайнд тодорно.)

	ДЭЛЭГСАМБУУ — Тахиа алах гэж байгаа юм шиг охин хүүхэдтэй ингэж заваарч суух ч гэж дээ.

	ЛУВСАНТОЙН — Жанжин минь басаж болохгүй тун шазруун шулам.

	(Борыг буцаан оруулав)

	ДЭЛЭГСАМБУУ — Хэцүү байна уу? Яасан их чарладаг амьтан бэ?

	(Бор гөлөрсөөр үг дуугүй зогсоно)

	ЛУВСАНТОЙН — Чи дуугарахгүй бол юу болохоо мэдэж байна уу?

	БОР — Мэдэж байна. Та намайг алсан ч болно.

	ЛУВСАНТОЙН — Тэгээд?

	БОР — Миний өсийг танаас авна.

	ЛУВСАНТОЙН — Танай ардын засгийнхан уу?

	БОР — Тэднээс наана. Танай авгай, дуулахтайгаа зэрэг таны багалзуурыг шүдээрээ тас хазна.

	ЛУВСАНТОЙН — Дуу! Муу гичий!

	БОР — Аймаар байна уу?

	СЭРЭЭ ТАЙЖ — Энэ гичий чинь бүр улайрч гүйцэж.

	ДЭЛЭГСАМБУУ — Та нар байзнаач (гэж Лувсантойн, Сэрээ тайж нарыг хорьж Борд хандаж) Миний дүү чамд ийм зориг, ийм хатуу итгэл хэн өгчихөө вэ?

	БОР — Ард минь, нам засаг, ард түмэн, аав ээж, ах эгч нар, миний удирдаж байсан хувьсгалт залуучуудын эвлэлийн гишүүд хүүхэд дүү нар цөм харж байгаа шүү дээ.

	ДЭЛЭГСАМБУУ— Зөв. За аваачаад хорьчих. (Борыг аваад гарна) Алахаас өөр ямар ч зам алга.

	ЛУВСАНТОЙН — Би хэлээгүй юу?

	ДЭЛЭГСАМБУУ — Хэрвээ нас гүйцсэн эр хүн байсан бол уу, би ч аймаар бодогдлоо шүү.

	 

	* * *

	 

	Хорих байранд Борыг оруулжээ. Тэд байшингийн хана түшиж суух нь сууж хэвтэх нь хэвтжээ.

	МӨНХӨӨ — Бор оо дүү минь яаж байна?

	БОР — Зүгээр дарга аа. Санасныг бодоход гайгүй гарлаа.

	МӨНХӨӨ — Чи их чанга орилсон, төмрөөр хайрч байна даа гэж бодсон юм.

	БОР — Үгүй, ташуурдахаар нь би зориуд худлаа орилсон юм. Өөрсийг нь айлгасан юм. Сүүл тийшээ өөрснөө залхах шиг боллоо. Ёо, ёо ёо. Мөнхөө даргаа би тэднийг айлгасан болохоос тэд намайг айлгаж чадаагүй шүү. Тэд надаас олигтой үг нэгийг ч дуулаагүй. Намайг тэр хэвээр байсан гэж хэлээрэй.

	МӨНХӨӨ — Мэдэж байна дүү минь. Чамд бид бүгд итгэж байна.

	БОР — (солиорол) — Ээжээ та намайг мэдэхгүй байна, би нялх балчир гэж үү? (Сайнбаяр, Мөнхөө хоёр бие бие өөдөө харна)

	САЙНБАЯР — Зүүдэлж байна уу? (гэж шивнэв)

	МӨНХӨӨ — Халуундаа солиорч байх шиг байна.

	Бор гэрийнхээ гадаа тушаатай морин дээрээ очоод мордохын өмнө ээж нь үнсээд Сайнбаярын зүг хандаж:

	СҮРЭН — За миний хүү сайн яваарай. Нялх балчир амьтанд яасан айхавтар алба өгдөг юм бэ дээ гэж хэлж байсан дүр харагдаад замхарна.

	БОР — (солиорол) — Охин нь бага балчир биш шүү... Их их зоригтой. Охиноос чинь том хүн айцгаасан. Та намайг айна гэж бодоо юу? Та буц, буц. Миний хойноос юунд ирээ вэ? Та Лувсантойнд мөргөж намайг гуйх гэж ирээ юу? Битгий тэгж гутамшиг болоорой. Ороод Лувсантойны нүүр рүү нь нулимчхаад гараарай.

	Мөнхөө, Сайнбаяр, Даржаа, Чулуун дөрөв өрөвдөлтэй гөлөрнө.

	МӨНХӨӨ — Солиорч байна. Их халуунтай байна даа. Жаахан унтвал бие нь амрах сан байгаа.

	БОР — (солиорол) — (Инээж эхлэв) Дандаа л болгоомжтой яваарай гэж байдаг юм шүү! (Инээнэ)

	Сумын дэлгүүрт Батсуурь, Бор хоёр уулзаж зогсоно. Цаана нь хүн эмэгтэй худалдагчаас юм авч байна.

	БАТСУУРЬ — Тийм явдал болж байгаа гэнэ билээ.

	БОР — Заавал өнөөдөр гар гэнэ.

	БАТСУУРЬ — Чи буу аваад явахгүй юу?

	БОР — За яршиг, зээр хөөх гэж байгаа биш ухуулга хийх хүнд бууны хэрэг алга.

	БАТСУУРЬ — Болгоомжтой яваарай.

	БОР — Дандаа л тэгж байдаг юм. Ямар чам шиг хоршооны мөнгө хүргэх гэж явдаг биш. Орой хариад дээлээ өмсөж үзээрэй, дууссан шүү (дүрс замхрав)

	БОР — (Солиорол) — Дээл чинь таараагүй? Зах нь арай богинодоо юу? Би хоёр шилбийг нь хадаж амжаагүй гарсан юм. Сайнбаярын нүднээс нулимс бөмбөрч эхлэв. Чи намайг санаа юу ээжийгээ аваад буц. Эд нар чамайг мэдвэл бас барина шүү. Би маргааш харина. Чи түргэн очоод сумын төвийнхөнд мэдэгд. Хэрвээ амжихгүй бол эд нарын хоол болно. Чи бид хоёр амьдралаа холбоод дөнгөж зургаахан сар болж байгаа шүү дээ. Хайрт минь ярь, ярь. Чи ирэхдээ уух хүйтэн юмтай ирээрэй. Гэнэт өндийн нөгөөдүүлийгээ хараад:

	— Зайлцгаа! Та нар над битгий ойрт! Мөнхөө гуай энэ хөгшин чононуудыг надаас салгаад өгөөч! (Ухаан орж зөөлнөөр) Ёо, ёо, ёо Би яаж байна? Та нарыг сэрээв үү?

	МӨНХӨӨ — Миний дүү халуунтай байна.

	САЙНБАЯР — Манаач аа! (Хөлөөрөө хаалга тийрнэ)

	 

	* * *

	 

	Үүр цайн нар гарч эхлэв. Цэнхэртэн мэлтийх талын дундуур таван хүнийг хүлж морин дээр мордуулан морьдыг нь тэмээн ачаа мэт цувруулан хэлхэж морьтой хүн хөтөлжээ. Цувааны хоёр талаар хориод морьтой зэвсэгтэй хүн бүслэн хамгаалжээ.

	Түүний ард Сэрээ тайж, Лувсантойн нарын зургаа долоон хүн явна. Цувааны хамгийн магнайд Дэлэгсамбуу үнэхээр энэ үйл явдлын дайчин эзэн мэт ганцаараа морин дээрээ хазгай суун ханхар явна. Хүлээстэй бодол болон яваа Мөнхөө, Даржаа, Сайнбаяр, Чулуун нарын дүрс цуварсаар Борын нүүрэн дээр тогтов. Борын бодол болсон нүүрэн дээр Борын хоолой зөөлнөөр

	— Эх нутгийн минь хөх номин тэнгэр

	Эрхэлж тоглож өссөн холын бараатай уулс Эвийлж үлээсэн зөөлөн бүлэн салхи Инээмсэглэж байгаа алтан шаргал нар минь гэрчилнэ шүү. Бид ардынхаа засгийн төлөө бат зогссоор байсан гэдгийг!

	 

	* * *

	 

	Тэднийг хадан цохиотой уул өөд нарийн жим дагуулан бүслэн тууж өгсөнө. Дэлэгсамбуу аль эрт хадан цохионы орой дээр ирээд доошоо харан тэднийг хүлээн тамхи татаж суугаа нь ямарваа нэгэн өлөн махчин шувуу газрын өндрөөс идэш хайн хүлээн суугаа мэт харагдана.

	Таван хүлээстэй хүн хадны ирмэг дээр зэрэгцэн зогсжээ. Үхлийн өмнө хатуужин шийдсэн Мөнхөө, Даржаа, Чулуун, Сайнбаярын дүрс цувран Бор дээр ирэн тогтов. Баргар царайлсан монгол эрчүүдийн нүүр, Дэлэгсамбуу тэдний эсрэг ганцаараа зогсоод хурдан буунд таван сум шаав.

	— За хэлэх юм та нарт байна уу?

	БОР — (Толгойгоо өргөж эгцхэн зогсоод Дэлэгсамбуугийн зүг ширүүн хараад)

	— Яргачид сөнөтүгэй! (Цуурай)

	Буун дуу. (Мөнхөө унав.)

	— Ардын нам засаг мандтугай! (Цуурай)

	Буун дуу (Даржаа унав)

	— Хувьсгалт залуучуудын эвлэл мандтугай (Цуурай) Буун дуу (Бор унав)

	САЙНБАЯР — Та нар өөрснөө удахгүй энд зогсоно оо!

	(Буун дуу)

	Хөгжим нүргэлэн дуугарч үүл бутран эргэлдэж олон ботготой ингэний нүд тормойн гөлөрч, цөм зэрэгцэн олон өнгөөр гашуудсан мэт буйлалдаж, аппарат тэмээнээс зайлбал Лувсантойны авгайн дэргэд сууж байгаа Түвдэн уйлан тархиа шаан үглэх нь:

	— Хөгшин толгой бүх насаараа хувилгаан багшдаа залбиран мөргөөд эцэст нь төрсөн дүүгээсээ үрчилж авсан ганц охины амин дээр хоёр сайн морио нэмээд өргөлөө!

	Даанч яав аа! Цөм худлаа!

	Лувсантойны авгай нийтэд хандаж:

	— Энэ нүглийг дуулсан хүн бүхэн нутагтаа буцацгаа! Нүүж яваа бүхэнд дуулгацгаа! Тэд нутгийнхаа захаас гараагүй нэг голынхоо ах дүү нарыг алж байгаа юм, хүний газар очоод биднийг алахаас ч буцахгүй. Бид тэдний нохойн замаар орохгүй.

	ТҮВДЭН — Би тэдэнд мэхлэгдсэн хүн шүү та минь. Та нар намайг дуулаа биз?

	Тэднийг итгэсэн миний хохь. Миний гай! Ах дүү нар минь ардынхаа нам засгийг итгэцгээ! Итгэцгээ!

	 

	* * *

	 

	Борын хөшөөний дүрсэн дээр хөгжим

	Диктор, 1963 оны 8 дугаар сарын 26-ны Ардын Их Хурлын Тэргүүлэгчдийн зарлигийг уншина.

	1968 оны 7 дугаар сарын 11

